
Innleiðing 

Sambært § 39 í Løgtingslóg um arbeiðsfremjandi tiltøk skal landsstýrismaðurin tvey ár eftir 

at lógin kom í gildi leggja fram frágreiðing fyri Løgtingið um, hvørt lógin virkar eftir ætlan, 

undir hesum um broytingar eru neyðugar. 

Lógin kom í gildi 1. januar 2013 og hevur sostatt virkað í tvey ár. Tess vegna hevur 

landsstýriskvinnan nú latið gera frágreiðing, sum verður handað Løgtinginum.  

Endamálið við lógini um arbeiðsfremjandi tiltøk er at stuðla undir arbeiðsvirkni hjá teimum, 

sum hava ella kunnu fáa trupulleikar við at varðveita tilknýtið til arbeiðsmarknaðin. Enn er 

ov tíðliga at meta um langtíðarvirknaðin av lógini – t.v.s. í mun til arbeiðsvirkni, hjá teimum, 

sum fáa stuðul, og um málbólkurin fær fótin fyri seg á arbeiðsmarknaðinum. Lógin hevur 

einans verið í gildi í umleið 2 ár, og t.d. ein útbúgving tekur vanliga longri tíð at fullføra, og 

tískil er tíðin enn ikki búgvin at meta um, hvørt lógin røkkur sínum yvirskipaða endamáli. At 

arbeiðsfremjandi fyriskipanir gera mun eru greiðar ábendingar um, men tað er ikki hetta, sum 

hendan frágreiðingin snýr seg um.  

Lógin hevur sum nevnt verið í gildi í tvey ár, og til ber nú at staðfesta, um lógin virkar eftir 

ætlan – t.v.s. um forðingar eru í mun til ávísar málbólkar, og um forðingar eru í mun til 

fyrisitingina av lógini og um aðrar styrkir og vansar við lógini. Eisini verður í frágreiðingini 

komið inn á virksemið higartil. Í frágreiðingini verður ítøkiliga víst á, á hvørjum økjum lógin 

er ógreið, og hvar neyðugt er at gera broytingar. 

Niðurstøðurnar í eftirmetingini vísir á nakrar styrkir og nakrar vansar, og leiðir hetta eisini til 

eina røð av tilmælum um broytingar, sum hava til endamáls at fáa eina meira fullfíggjaða lóg, 

sum skal veita borgarunum eina betri tænastu.  

Samandráttur 

Lógin um arbeiðsfremjandi tiltøk virkar væl, og er í stóran mun talan um batar í mun til lógina, ið var 

galdandi frammanundan. Fyri tey flestu, sum eru fevnd av lógini, er skipanin greið, og 

Almannaverkið hevur í flestu málum ikki trupulleikar av lógarásetingunum og harvið at umsita 

lógina. Tó eru nakrir tættir í lógini, sum ikki eru greiðir, og sum ikki virka sum ætlað. Í høvuðsheitum 

er talan um viðurskifti, sum í tali fevna um fá mál, tó at einstøk meira prinsipiell viðurskifti eisini eiga 

at viðgerast. 

Síðani lóg um arbeiðsfremjandi tiltøk kom í gildi 1. januar 2013, hava 569 persónar verið vístir til 

fyriskipanir eftir lógini. Í lógini eru tað tríggjar fyriskipanir, sum í serligan mun eru ætlaðar at knýta 

persónar nærri at arbeiðsmarknaðinum. Talan er um: 

 virknisvenjing  

 arbeiðsbúgving  

 tillagað starv  

Harumframt gevur lógin eisini aðrar møguleikar, so sum at veita stuðul til egna fyritøku, 

framhaldsviðgerð av sjúkradagpengamálum, avtalað løn til fyritíðarpensjónistar og 

leiðbeinaraskipan, men higartil hava hesi amboðini bert í sera avmarkaðan mun verið brúkt.  

Av teimum 569 persónunum, ið hava verið vístir til fyriskipanir eftir lógini, eru 229 í 

arbeiðsbúgving, 296 í virknisvenjing og 54 í tillagaðum starvi. Harumframt eru tað 134 

persónar, sum eru í vardum starvi eftir gomlu § 18 a í forsorgarlógini. Hetta gevur eitt samlað 

tal upp á 713 persónar. 

Virknisvenjingin er væl móttikin av viðskiftafólkunum, og Almannaverkið hevur eina fatan 

av, at amboðið hevur jaliga ávirkan á langtíðararbeiðsleys. Sum nevnt hava 296 fólk higartil 

verið víst til virknisvenjing, men ein partur av hesum fólkum náa ongantíð at koma í 

virknisvenjing – í høvuðsheitum, tí tey sjálvi finna sær arbeiði ella fara undir útbúgving, 

áðrenn virknisvenjingin verður sett í gongd. Umleið 2/3 av teimum, sum eru víst til 

virknisvenjing eru antin komin í arbeiði, farin undir útbúgving ella víst til aðra sosiala 

fyriskipan, tað verið seg arbeiðsbúgving ella fyritíðarpensjón. Tey, sum eru í og hava verið í 

virknisvenjing, eru í høvuðsheitum væl nøgd við fyriskipanina. 

Virknisvenjingin hevur eisini við sær jaliga ávirkan á málsviðgerðina á Almannaverkinum, 

og stuðlar undir sosialfakliga arbeiðið mótvegis borgarunum. Almannaverkið hevur nú eina 

neyvari uppfylging av teimum fólkum, sum søkja um forsorgarveiting samstundis sum, at 

størri dentur verður lagdur á, at hesi fáa tilknýti til arbeiðsmarknaðin. 

Virknisvenjing er ein nýggj fyriskipan, sum fevnir um lutfalsliga nógvar persónar, og sum 

harvið eisini krevur lutfalsliga nógva arbeiðsorku á Almannaverkinum. Allar mannagongdir 

eru ikki enn komnar í eina fasta legu, men Almannaverkið er í ferð við at lýsa og greina økið 

við tí fyri eyga at gera leiðbeiningar og greiðari mannagongdir um virknisvenjing. 

Í nøkrum málum hava ivamál stungið seg upp, sum lógin ikki tekur hædd fyri. Tað kann vera 

spurningurin um virknisvenjing til fólk, sum fáa forsorgarveiting sum ískoyti til ALS-veiting, 

ella tað kann vera spurningur um virknisvenjing í summarfrítíðini, tá lítið virksemi er á 

arbeiðsmarknaðinum, ella tað kann vera spurningar um trygging av teimum, sum eru í 

virknisvenjing o.a. Neyðugt er at gera nakrar broytingar í ásetingunum.  

Arbeiðsbúgving byggir í stóran mun á somu meginreglur, sum vóru galdandi í gomlu 

skipanini, sum var heimilað í § 18 í forsorgarlógini um endurbúgving, og t.v.s., at borgarin 

við lógini um arbeiðsfremjandi tiltøk ikki merkir broytingar av týdningi. Gamla skipanin 

styðjaði seg í stóran mun til siðvenju og eftir donskum reglum. Siðvenjan er nú í stóran mun 

lógarfest, og rættarstøðan og karmarnir fyri virksemið er munandi greiðari.  

Tað eru 229 persónar, sum eru í arbeiðsbúgving. Hóast eingin uppgerð er, sum vísir, um 

arbeiðsbúgving bøtur um møguleikan at koma í arbeiði, so eru greiðar ábendingar um, at tey 

flestu verða knýtt at arbeiðsmarknaðinum og koma í arbeiði. 

Skipanin er greið, og tey flestu fullføra eina arbeiðsbúgvingarfyriskipan uttan 

snávingarsteinar. Tó er í nøkrum málum talan um ivamál, sum lógin ikki tekur hædd fyri, 

sum t.d. tá kvinnur í arbeiðsbúgving gerast við barn, tá avlopsskattur verður útgoldin, tá 

viðskiftafólk hevur tørv á sálarfrøðihjálp o.s.fr. Tí verður mælt til at gera tillagingar í lógini 

hesum viðvíkjandi. 

At farið er frá vardum størvum til tillagað størv hevði við sær eina grundleggjandi broyting í 

mátanum at rokna lønarískoytið. Fólk við lutfalsliga høgari løn fáa nakað minni í lønarískoyti 

enn við vardum starvi, meðan fólk við lágum inntøkum fáa hægri ískoyti. Tað at nøkur fáa 

lægri ískoyti hevur elvt til nakað av misnøgd, og serliga er tað, at eftirløn ikki verður veitt av 

lønarískoytispartinum, sum hevur staðið fyri skotum.   

Tað eru 54 fólk í tillagaðum starvi eftir lóg um arbeiðsfremjandi tiltøkum og 134 fólk í 

vardum starvi eftir § 18 í forsorgarlógini.  

Skipanin við tillagaðum størvum er umsitingarliga tung, serliga fyri arbeiðsgevarar, men 

krevur eisini meira av Almannaverkinum og viðskiftafólkinum. Neyðugt er at kanna, um tað 

er gjørligt at gera skipanina meira einfalda og lættari at umsita.  

Framhaldsviðgerð, leiðbeinaraskipan, stuðul til egna fyritøku og avtalað løn til 

fyritíðarpensjónistar hevur ikki havt stórvegis týdning fyri tann einstaka, og virksemið hevur 

verið avmarkað. At virksemið hevur verið avmarkað, er ikki orsaka av trupulleikum við 

lógarásetingunum. Partvíst er talan um avmarkaðan tørv, meðan tað á onkrum økjum væntast 

økt virksemið frameftir.  

Sambært Almannaverkinum vísa arbeiðsgevarar áhuga fyri at teimum fyriskipanum, sum eru 

í lógini, og stuðla undir rúmliga arbeiðsmarknaðin. Ein avbjóðing er tó at samskipa ymsu 

skipanirnar, tí við tíðini eru komnar so nógvar og ymiskar skipanir, sum venda sær móti 

arbeiðsmarknaðinum, at tað kann vera trupult at skilja ímillum. 

Alment um lógina um arbeiðsfremjandi tiltøk 

Lóg um arbeiðsfremjandi tiltøk skal stuðla persónum, sum hava ella kunnu fáa trupulleikar 

við at varðveita tilknýtið til arbeiðsmarknaðin. Sambært almennu viðmerkingunum er lógin 

ein liður í arbeiðinum fyri at gera arbeiðsmarknaðin rúmligari og ein liður í at tryggja 

føroysku arbeiðsmegina í framtíðini, umframt at lógin ein liður í at endurskoða 

forsorgarlógina.  

Tiltøkini í lógini eru serliga ætlað at: 

1. fyribyrgja avleiðingar av arbeiðsloysi og sjúku við hjálp av virknisvenjing 

2. varðveita starvsfólk á arbeiðsmarknaðinum, sum eru í vanda fyri at verða uppsøgd 

orsakað av skerdum arbeiðsførleika, og 

3. fáa persónar, sum standa uttan fyri arbeiðsmarknaðin orsakað av skerdum 

arbeiðsførleika, knýttar at arbeiðsmarknaðinum 

Grundarlagið undir lógini byggir á meginreglurnar, sum vóru galdandi í forsorgarlógini. Her 

verður serliga hugsað um endurbúgving og vart starv. Tó eru nýggjar fyriskipanir og størri 

broytingar gjørdar. Nýtt í lógini er virknisvenjing og leiðbeinaraskipan, og stóra broytingin er 

skipanin við tillagaðum starvi (fyrr vart starv). Harumframt inniheldur lógin neyvar ásetingar 

um rættindi og skyldur. Hetta skal síggjast í mun til forsorgarlógina, har avgerðirnar í stóran 

mun bygdu á siðvenju.  

Skipanin við fíggjarligum stuðli til borgaran broyttist eisini frá tørvsmettum veitingum til 

fastar skattskyldugar veitingar. 

Fyriskipanir, ið sambært lóg um arbeiðsfremjandi tiltøk kunnu setast í verk eru: 

 upplýsing og vegleiðing (§ 4) 

 virknisvenjing (§§ 5-7) 

 arbeiðsbúgving – menning av arbeiðsførleika (§§ 8-19) 

 stuðul til íverksetan av egnari fyritøku (§ 20) 

 tillagað starv (§§ 21-23) 

 leiðbeinaraskipan (§ 25) 

Endamálið við hesi frágreiðingini er at lýsa, hvussu einstøku fyriskipanirnar og ymsu tættirnir 

av lógini hava roynst. Umsiting og mannagongdir verða lýstar, umframt at virksemi verður 

lýst við hagtølum v.m. Niðanfyri verður nágreiniligari lýsing av royndunum innan fyri tær 

ymsu fyriskipanirnar.  

Upplýsing og vegleiðing (Kapittul 2) 

Upplýsing og vegleiðing er sum so ikki eitt amboð men ein skylda hjá Almannaverkinum at 

upplýsa og vegleiða um møguleikar, hvussu ein borgari sjálvur kann koma sær burtur eini 

støðu, har hann er í vanda fyri at enda uttanfyri arbeiðsmarknaðin. Almannaverkið hevur ikki 

trupulleikar við hesari ásetingini, og verður ikki mett, at neyðugt er við broytingum á hesum 

økinum. 

Tá ið søkt verður um forsorgarhjálp verður viðkomandi biðin at koma til samrøðu. Endamálið 

er at upplýsa og vegleiða viðkomandi um rættindi og skyldur í sambandi við veiting eftir 

forsorgarlógini. Eisini verða viðurskiftini hjá viðskiftafólkinum lýst við tí fyri eyga, at tann 

rætta hjálpin og rætta fyriskipanin verður sett í verk. Er tað arbeiðsloysið, ið er trupulleikin, 

verður m.a. komið inn á týdningin at søkja arbeiði og at lýsa, hvørjir møguleikar eru at fara í 

gongd við útbúgving. Eisini verður viðskiftafólkið kunnað um, at um arbeiðsloysið varar 

longri enn 3 mánaðir, verður viðkomandi innkallaður til nýggja samrøðu. 

Í seinnu samrøðuni verður umrøtt, hvat skal gerast fyri at broyta støðuna. Í nøkrum førum fær 

viðskiftafólkið hjálp og vegleiðing at skriva umsóknir, ella at Almannaverkið setir seg 

beinleiðis í sambandi við arbeiðsgevara, sum søkir eftir arbeiðsmegi. Eru lýsingar í 

bløðunum, ella ráðgevarar eru vitandi um størv, setur ráðgevi seg í samband við 

viðskiftafólkið og biður tað søkja. 

Eydnast tað ikki at fáa viðskiftafólk í arbeiði ella í gongd við útbúgving við vegleiðing og 

upplýsing, verður fyriskipanin virknisvenjing sett í gongd, t.v.s. at roynt verður at finna 

arbeiði. 

Í teimum førum at tað verður staðfest, at viðskiftafólkið hevur skerdan arbeiðsførleika, verður 

kannað eftir, um grundarlag er at søkja um arbeiðsbúgving, og á tann hátt betra um 

møguleikarnar at fáa tilknýti til arbeiðsmarknaðin. 

Virknisvenjing (Kapittul 3) 

Virknisvenjing er ein fyriskipan, sum aðrastaðni hevur verið betri kend undir heitinum 

“aktivering”. Í høvuðsheitum eru tað tey, sum fáa forsorgarhjálp vegna arbeiðsloysi, sum eru 

í virknisvenjing. Í Føroyum í 90’unum høvdu vit eina líknandi skipan, men hevur hon ikki 

verið virkin í nógv ár. Tey, sum eru í virknisvenjing, fáa eina virknisviðbót á 1.000 kr. um 

mánaðin, sum er ikki-skattskyldug.  

Vegna bygnaðarbroytingar vóru fólk ikki sett at taka sær av virknisvenjingini fyrr enn 1. mai 

2013. Fyrsta tíðin var brúkt til at fyrireika skipanina við virknisvenjing, og kom verulig 

gongd á virksemið eftir summarfrítíðina 2013.  

Mannagongd 

Mannagongdin, sum hevur verið brúkt, síðani skipanin kom at virka, er, at viðskiftafólkið 

verður kallað til samrøðu beint eftir at umsókn er móttikin. Her verður málið lýst fyri at taka 

støðu til, hvør sosial fyriskipan er neyðug. Verður mett, at grundarlag er fyri at seta 

virknisvenjing í verk, verður málið víst til “Toymi fyri virknisvenjing og framhaldsviðgerð”. 

Hesi venda sær so til viðskiftafólkið fyri at kanna umstøðurnar, førleikarnar og ynskini hjá 

viðkomandi. Síðani setir sosialráðgevin seg í samband við arbeiðsgevara við atliti at fáa 

viðskiftafólkið í virknisvenjing. Um so er, at tað er gjørligt og neyðugt, verður fundur 

avtalaður millum arbeiðsgevara, viðskiftafólk og sosialráðgeva, har ein endaliga avtala verður 

gjørd. Avtalan, sum er skrivlig og sum allir partar skriva undir, inniheldur m.a. ásetingar um 

arbeiðstíð og arbeiðsuppgávur. Meðan virknisvenjingin er í gongd, hevur sosialráðgevi tætt 

samband við arbeiðsgevara og viðskiftafólk, bæði um telefonina og við fundi. Í teimum 

førum trupulleikar taka seg upp, vendir arbeiðsgevari ella viðskiftafólk sær til sosialráðgeva. 

Í sambandi við mannagongdina eru gjørd skriv til innkalling til samrøðu, avtala um 

virknisvenjing, tímaseðil í sambandi við virknisviðbótina v.m. 

Enn manglar at gera innanhýsis leiðbeiningar umframt at kanna, hvørji háttaløg eru mest 

hóskandi í mun til tær ymsu støðurnar hjá viðskiftafólkinum. Her verður m.a. hugsað um 

møguliga bólking av viðskiftafólki í mun til sosialu støðuna og um arbeiðsgongd, tá ið 

viðskiftafólk skal vísast til aðra fyriskipan enn virknisvenjing. Eisini verður neyðugt at lýsa 

gongdina og royndirnar í virknisvenjingini umframt at menna ein leist, sum kann brúkast sum 

grundarlag undir samrøðuni við viðskiftafólkið. 

Hagtøl um virknisvenjing 

Tey, sum verða kallað til samrøðu við atliti at seta í gongd virknisvenjing, hava verið 

arbeiðsleys longri enn 3 – 4 mánaðir. Síðani skipanin fór at virka í august 2013 og fram til 

des. 2014, hevur Almannaverkið kallað inn 296 fólk í sambandi við virknisvenjing.  

Mynd 1: Tal av persónum, kallaðir inn í sambandi við virknisvenjing, býtt í aldur og kyn 

Sum mynd 1 omanfyri vísir eru flestir persónar í yngru aldursbólkunum - talið av fólkum 

lækkar við aldrinum. Býtið millum kynini er rættiliga javnt við 52 prosent kvinnum og 48 

prosent monnum. Hjá kvinnunum er væl fleiri í yngru aldursbólkunum, meðan hjá 

monnunum aldursbýtið javnari. 52 prosent av kvinnunum eru í aldrinum 18-29 ár, meðan 

talið fyri menninar er 31 prosent. Í aldrinum 18-39 ár eru tað fleiri kvinnur enn menn, meðan 

í aldrinum 40-66 eru fleiri menn.  

Størri parturin av teimum, sum Almannaverkið hevur kallað inn í sambandi við 

virknisvenjing, eru ongantíð komin í virknisvenjing, tí tey eru farin úr forsorgarskipanini ella 

eru ávíst aðrar vegir. Av teimum 296 fólkunum, ið hava verið ávíst til virknisvenjing, hava 

116 verið í virknisvenjing, svarandi til 39 prosent - 62 kvinnur og 59 menn. 180 fólk, sum eru 

ávíst til virknisvenjing, hava ikki verið í virknisvenjing, svarandi til 61 prosent - 92 kvinnur 

og 88 menn. 

Mynd 2: Tey, ið hava verið í virknisvenjing – her eru tey í dag 

Mynd 3: Tey, ið hava verið í virknisvenjing – her eru tey í dag eftir aldri 

 

Mynd 2 og 3 vísa hvar tey, sum hava verið í virknisvenjing, eru í dag. Av teimum 116 

fólkunum, sum hava verið í virknisvenjing, eru 39 komin í arbeiði, 10 farin undir útbúgving 

eru framvegis í virknisvenjing ella fáa forsorgarveiting. 

Ein stórur partur av teimum í yngru aldursbólkunum, sum hava verið í virknisvenjing, fáa 

ikki longur forsorgarveiting, og eru komin í arbeiði ella farin undir útbúgving. Tey í eldru 

aldursbólkunum, sum hava verið í virknisvenjing, eru í størri mun framvegis onkursvegna í 

onkrari skipan hjá Almannaverkinum.   

Mynd 4: Tey, ið eru víst til virknisvenjing, men ikki komin í virknisvenjing – her eru tey í dag 

Mynd 5: Tey, ið eru víst til virknisvenjing men ikki komin í virknisvenjing – her eru tey í dag 

 

Mynd 4 og 5 vísa, hvar tey, sum eru ávíst til virknisvenjing men ikki hava verið í 

Tey 296 fólkini, sum eru kallað inn í sambandi við virknisvenjing eru her í dag:  

virknisvenjing 

gjørt við at tey, sum hava verið arbeiðsleys í samanhangandi 6 mánaðir, skulu fáa tilboð um 

virknisvenjing. Við hesum verður álagt umsitingini at fylgja neyvt við tí einstaka málinum. 

Hóast tað í § 12 í forsorgarlógini er ásett, at mál skulu fylgjast upp eftir trimum mánaðum, so 

er tað nýtt, at virknisvenjing skal setast í verk ella viðgerð farin í gongd aftan á, at 

viðskiftafólk hevur móttikið forsorgarveiting í 6 samanhangandi mánaðir. Viðmerkjast skal 

tó, at ung undir 26 ár verða kallað inn til samrøðu við atliti at kunna um útbúgving og 

virknisvenjing, beint eftir at umsóknin er innkomin. 

Sum víst á omanfyri eru 296 viðskiftafólk, sum síðan miðjan 2013 eru víst til virknisvenjing. 

Tað, sum eyðkennir fólkini, sum eru kallað inn í sambandi við virknisvenjing, er, at tey hava 

móttikið forsorgarveiting samanhangandi longri enn 6 mánaðir, og at teirra høvuðstrupulleiki 

er arbeiðsloysi. So at siga eingin er komin í virknisvenjing við støði í framhaldsviðgerð 

(framhaldsviðgerð er uppfylging av sjúkradagpengamálum).  

Av teimum 296 fólkunum, sum eru víst til virknisvenjing, eru úti við helvtin komin í arbeiði 

ella farin í gongd við útbúgving. Umleið 2/3 av teimum 136 fólkunum, sum eru komin í 

arbeiði ella farin í útbúgving, komu ongantíð í virknisvenjing. Staðfestast kann, at umleið 30 

prosent fara í arbeiði ella fara undir útbúgving, áðrenn virknisvenjing gerst aktuell. Tað ber 

ikki til at siga nakað endaligt um orsøkir til, at so stórur partur kemur í arbeiði ella fer undir 

útbúgving, tá tey verða kallað inn í sambandi við virknisvenjing. Til ber ikki út frá 

eftirmetingini at siga, at tað er fyri at sleppa undan virknisvenjingini. Men royndirnar hjá 

Almannaverkinum eru, at fólk skjótast gjørligt ynskja at koma í arbeiði ella útbúgving. Tey, 

sum ikki koma í arbeiði ella útbúgving, tykjast í høvuðsheitum at fegnast um møguleikan at 

koma í virknisvenjing, og Almannaverkið upplýsir, at tey allarflestu taka undir við, at roynt 

verður at finna teimum arbeiðstilboð. Tó eru nøkur, sum eru misnøgd við at skula í 

virknisvenjing. 

Virknisvenjingin hevur tað við sær, at viðskiftafólk verða munandi neyvari fylgd enn 

frammanundan skipanin var sett í verk, og størri dentur verður lagdur á at stuðla teimum aftur 

at fáa samband við arbeiðsmarknaðin. At viðskiftafólk verða neyvari fylgd merkir, at støðan 

hjá teimum verður betur lýst og greina og harvið verður greiðari, hvør fyriskipan er mest 

hóskandi fyri at bøta um støðuna. Uppgerðin omanfyri vísir sostatt, at 63 prosent eru komin í 

arbeiði, útbúgving ella eru víst til aðrar sosiala fyriskipan. Almannaverkið ger í hvørjum 

einstøkum føri eina ætlan fyri tað einstaka viðskiftafólki, sum hevur til endamáls, at tey ikki 

framhaldandi verður á fyribilsveiting. 

Broytingin er størst hjá teimum, sum eru arbeiðsleys í longri tíð og serliga hjá teimum, sum 

eru við at missa tilknýtið til arbeiðsmarknaðin. Tey hava kanska mist trúnna uppá, at tað er 

gjørligt at koma í arbeiði aftur, so ein partur av málsviðgerðini er at stuðla teimum í trúnni 

uppá møguleikanum aftur at koma í arbeiði. Generelt eru viðskiftafólk jalig og taka væl í 

móti virknisvenjing, tí tey síggja tað sum ein møguleika heldur enn eina forðing, og sum 

heild eru fólk væl nøgd við at gerast ein partur av einum arbeiðsplássi. Hetta styrkir teirra 

sjálvsmynd, og tað hendir eisini at arbeiði spyrst burturúr. Nøkur eru ivasom og taka ikki eins 

væl í móti møguleikanum.  

Í royndunum at finna arbeiðstilboð verður dentur lagdur á at taka støði í ynskinum hjá 

viðskiftafólkinum. Hesin arbeiðsháttur metir Almannaverkið er viðvirkandi til, at 

viðskiftafólkini taka so væl ímóti virknisvenjing, og hevur verið viðvirkandi til, at 

virknisvenjingin higartil hevur eydnast so mikið væl, sum hon hevur gjørt. 

Arbeiðið við virknisvenjing hevur verið merkt av, at talan er um eitt í føroyskum høpi nýtt 

amboð, og tí hevur verið neyðugt við nøkrum royndum. Almannaverkið hevur arbeitt við at 

finna egnaðar arbeiðshættir, og Almannaverkið er nú í ferð við at lýsa hesar við tí fyri eyga at 

gera leiðbeiningar og mannagongdir á økinum.  

Tilmæli um broytingar í mun til virknisvenjing 
Forsorgarveiting sum ískoyti til aðra inntøku 

Virknisvenjing skal setast í verk hjá teimum, sum í samanhangandi 6 mánaðir hava fingið 

útgoldið veiting eftir forsorgarlógini. Tað er ikki í øllum málum, at tað verður mett praktiskt 

og skilagott at seta í verk virknisvenjing, og tí verður mett neyðugt at dagføra av ásetingarnar 

soleiðis, at Almannaverkið fær heimild til í ávísum førum ikki at seta í verk virknisvenjing.  

Ivamálini standast av, at tað eru nøkur, sum fáa forsorgarveiting sum ískoyti antin í sambandi 

við útgjald frá arbeiðsloysisskipanini ella sum ískoyti til parttíðararbeiði. Tey, sum fáa útgjald 

frá ALS, hava sum treyt at vera tøk á arbeiðsmarknaðinum. Verður virknisvenjing sett í verk, 

eru tey ikki tøk. Higartil er trupulleikin loystur við, at ALS hevur góðtikið at útgjalda 

arbeiðsloysistrygging, men hetta er ikki ein nøktandi loysn. 

Eisini kemur fyri, at fólk, ið fáa forsorgarveiting, fáa boðið arbeiði nakrar tímar um vikuna. 

Hesi hava í nøkrum førum rætt til forsorgarveiting sum ískoyti til lønina. Um viðkomandi er í 

arbeiði í fleiri tímar, enn við virknisvenjing, kann skynsamasta loysnin vera at bíða við 

virknisvenjing.  

Mótrokning í forsorgarveiting 

Ásett er í lógini um arbeiðsfremjandi tiltøk, at virknisvenjing verður sett í verk í seinasta lagi, 

tá persónur í samanhangandi 6 mánaðir hevur móttikið veiting eftir forsorgarlógini - t.v.s. at 

tað er ein treyt fyri at fáa tilboð um virknisvenjing sbrt. § 6, stk. 1, at persónurin skal móttaka 

forsorgarveiting. Sambært forsorgarlógini skal onnur inntøka – t.d. lønarinntøka, frítíðarløn 

ella avlopsskattur - mótroknast í forsorgarveitingini. Ein persónur, sum t.d. fær útgoldið 

frítíðarløn ella avlopsskatt, kann tí koma út fyri ikki at hava rætt til forsorgarveiting í nakrar 

mánaðir, hóast hann annars lýkur krøvini fyri at fáa forsorgarveitingina. Talan kann vera um 

persónar, sum eru í virknisvenjing, ella tað kann vera persónar, sum ætlandi skulu í 



   
ALMANNAMÁLARÁÐIÐ  

M I N I S T R Y  O F  SO C I A L  AF F A I R S  

14 
 

virknisvenjing. Men av tí at t.d. avlopsskattur verður goldin út, er ikki heimild fyri 

virknisvenjing, tí tey í nakrar mánaðir ikki fáa útgoldið forsorgarveiting.  

Mett verður, at lógin eigur at dagførast soleiðis, at heimild verður fyri, at virknisvenjing kann 

halda fram, og virknisviðbótin verður goldin út, hóast viðkomandi ikki fær útgoldið 

forsorgarveiting. Ein annar møguleiki er at geva heimild til, at avlopsskattur ikki skal 

mótroknast í forsorgarveitingini, og at frítíðarløn verður mótroknað, tá ið frítíðin verður 

hildin. Hetta verður viðgjørt seinni (í partinum um arbeiðsbúgving).  

Virknisvenjing í summarfrítíðini 

Rætturin til summarfrítíð kemur javnan til umrøðu. Tað er eitt krav at standa tøkur á 

arbeiðsmarknaðinum, tá ein fær uppihaldshjálp vegna arbeiðsloysi. Virksemið á nógvum 

arbeiðsplássum liggur vanliga stilt ella virksemið er lítið mánaðirnar juni og juli. Hetta 

merkir, at tey, sum eru í virknisvenjing mugu steðga, og verður fyriskipanin sett í gongd aftur 

eftir summarsteðgin. Trupult er hjá teimum at standa tøk á arbeiðsmarknaðinum hesa tíðina, 

og koma hesi tí at verða óbeinleiðis í summarfrí. 

Eisini er vanligt, at dagstovnar fara í summarfrí og hava stongt, og í nøkrum førum veitir 

kommunan ikki annað tilboð. Tey, sum eru í arbeiði, hava møguleika at leggja til rættis 

summarfrítíðina, tá ið barnagarðurin er stongdur, ella hava møguleika at leggja til rættis 

summarfrítíð saman við børnunum. Henda møguleikan hava tey, ið fáa veiting eftir 

forsorgarlógini ikki á sama hátt. Royndirnar hjá Almannaverkinum eru, at í summarfrítíðini 

er trupult at liva upp til krøvini um virknisvenjing. 

Mælt verður til at taka upp til viðgerðar, um heimild eigur at vera givið til at hava summarfrí, 

hóast ein fær forsorgarveiting. Hetta er galdandi í ALS-skipanini og í líknandi skipanum í 

londum kring okkum.  

Eyka útreiðslur 

Tað kemur fyri, at viðskiftafólk hava útreiðslur í sambandi við virknisvenjing. Talan kann 

verða um arbeiðsklæði og útgerð annars í sambandi við arbeiðstilboðið. Harumframt kunnu 

verða rímiligar ferðaútreiðslur til at koma á arbeiðsplássið. Sum nevnt fáa tey, sum eru í 

virknisvenjing eina viðbót aftrat forsorgarveitingini, og orsøkin er, at tað skal vera eitt 

fíggjarligt insitament at fara í virknisvenjing. Men í teimum førum útreiðslur standast av 

virknisvenjingini, kann fíggjarliga insitamentið í nøkrum førum falla burtur.  

Tað er eingin heimild í lógini um at veita stuðul til tílíkar útreiðslur. Møguleiki er at stuðla 

eftir § 15, stk. 1 í forsorgarlógini, men tá er stuðulin tengdur eini tørvsmeting, sum er ein 

umsitingarliga tung skipan. 

Viðvíkjandi fyriskipanum settar í verk sum arbeiðsbúgving, er heimild í § 19 at veita stuðul 

til útreiðslur, ið eru ein fylgja av fyriskipanini, men sum ikki eru at meta sum ábyrgd hjá 

arbeiðsgevara ella skúlaverki at útvega. Mælt verður til at taka upp, um heimild skal vera til 

at veita stuðul til møguligar útreiðslur, ið standast av virknisvenjing. 

Virknisviðbótin 

Persónur, sum er í virknisvenjing, fær umframt uppihaldsveiting, virknisviðbót, ið er 1.000 

kr. um mánaðin. Hon kann tó ikki latast, um samlaði stuðulin við hesum verður hægri enn 

veiting eftir § 12, sum er stuðul í sambandi við arbeiðsbúgving. Stuðul í sambandi við 

arbeiðsbúgving er vanliga 10-20 prosent hægri enn uppihaldsveiting eftir forsorgarlógini. 

Royndirnar hjá Almannaverkinum vísa, at umsitingin av útgjaldinum er tíðarkrevjandi, 

serliga í mun til at meta um, hvat er lóglig frávera umframt at fáa arbeiðsgevarar at lata inn 

tímaseðlar.  

Mælt verður til at einfalda umsitingina av útgjaldi av virknisviðbót.  

Trygging í sambandi við virknisvenjing 

Viðskiftafólk, sum eru í virknisvenjing, eru ikki tryggjað. Umráðandi er at fáa 

tryggingarspurningin í rættlag. Í hesum sambandi verður víst til heimildina í 

arbeiðsskaðatryggingarlógini at kunna gera kunngerð, sum fólk í virknisvenjing kunnu vera 

fevnd av. 

Tey, sum sýta at fara í virknisvenjing 

Almannaverkið vísir á, at nøkur eru, sum sýta at fara í virknisvenjing. Hjá teimum, sum sýta 

at fara í virknisvenjing, er heimild at skerja forsorgarveitingina við 20 prosentum. Fatanin hjá 

Almannaverkinum er, at fíggjarliga avleiðingin í nøkrum førum er avmarkað, og tað er ein 

avleiðing, sum nøkur velja at taka. T.d. ein ungur persónur, sum býr heima hjá foreldrunum 

hevur eina veiting á 2.123 kr. um mánaðin. Hesin persónurin missir 422 kr. um mánaðin, um 

hann sýtir at fara í virknisvenjing. Almannaverkið ger vart við, at fyri serliga hendan bólkin 

hevur tað stóran týdning at fáa tilknýti til arbeiðsmarknaðin. Almannaverkið vísir eisini á, at 

dømir eru um fólk, sum fáa meginpartin av veitingini frá ALS og bert eitt lítið ískoyti eftir 

forsorgarlógini. Í slíkum førum er tað bara ískoytisparturin, ið verður skerdur, og tá kann 

talan vera um lágar upphæddir. Eitt triðja dømi er um sambúgvandi persónar, har sambúgvin 

hevur arbeiðsinntøku, sum í ein ávísan mun nøktar fíggjarliga tørvin hjá familjuni. Hjá 

teimum, sum eru gift, verður inntøkan hjá hjúnafelaga mótroknað í forsorgarveitingini, og er 

lønarinntøkan hjá hjúnafelaganum høg er forsorgarveitingin eisini tað lægri. Og tá hevur ein 

skerjing á 20 prosent kanska lítlan týdning. 

Um persónur, sum fær arbeiðsloysisforsorg, ikki er tøkur á arbeiðsmarknaðinum, er heimild 

at steðga forsorgarveitingini. Sambært sjúkradagpengalógini er heimild at steðga veiting, um 

persónur ikki luttekur ella ikki vil vera við í eini framhaldsviðgerð. At tað er munur á 

avleiðingum við framhaldsviðgerð/forsorgarveiting og virknisvenjing er ikki eitt tilvitað val.  

Mælt verður til at taka upp, um heimild skal vera til at steðga forsorgarveiting, um persónur 

uttan rímiliga orsøk sýtir at fara í virknisvenjing, eins og tað er galdandi fyri tey, sum fáa 

veiting eftir sjúkradagpengalógini og sum ikki standa tøk á arbeiðsmarknaðinum. 

Neyðugt verður at samanbera §§ 9 og 10 í forsorgarlógini og §§ 5,6,7 í lóg um 

arbeiðsfremjandi tiltøk. 

Virknisvenjing til fólk við sjúku 

Um tað er sameiniligt við sjúkuna, skal persónur, sum fær sjúkradagpening ella sum fær 

forsorgarveiting vegna sjúku ella øðrum orsøkum enn arbeiðsloysi, fáa tilboð um 

virknisvenjing. 

Royndirnar vísa, at tað er torført at fáa hesi í virknisvenjing. Ein av orsøkunum er, at tey, sum 

fáa sjúkradagpening, vanliga eru sjúkrameldað í 1 til 3 mánaðir í senn. Trupult er at meta um, 

hvørt tað er gjørligt, at viðkomandi er førur fyri at arbeiða eitt sindur ella átaka sær aðrar 

uppgávur. Læknaváttanin, LÆ255, sum verður brúkt sum grundarlag fyri ein framhaldandi 

viðgerð, er ikki nøktandi. Læknaváttanin inniheldur ikki upplýsingar um, hvat viðkomandi 

persónur megnar, og læknaváttanin gevur ikki ábendingar um, hvørt persónur kann fara í 

framhaldsviðgerð. Trupulleikin í mun til virknisvenjing til fólk við sjúku er, at læknaváttanin 

ikki er nøktandi. Neyðugt er við neyvari lýsing av møguleikum og forðingum hjá tí einstaka. 

Hóast virknisvenjing ikki hevur verið brúkt til fólk við sjúku, verður mett, at skipanin við 

framhaldsviðgerð eigur at halda fram. Skipanin hevur við sær, at málini verða lýst, og ein 

nágreiniligari meting verður gjørd av viðskiftafólkunum, sum aftur hevur við sær, at aðrar 

fyriskipanir skjótari kunnu setast í verk. T.d. í teimum førum har tað er greitt, at 

arbeiðsførleikin er burtur, verður nú skjótari farið undir eitt fyritíðarpensjónsmál. 

Samskifti við arbeiðsgevarar, læknar og útbúgvingarstovnar 

Skal virknisvenjing eydnast er tað av stórum týdningi, at gott samstarv er við arbeiðsgevarar, 

læknar og útbúgvingarstovnar. 

Arbeiðsgevarar: Sum heild verður mett, at samskiftið við arbeiðsgevarar hevur verið gott. Í 

høvuðsheitum eru arbeiðsgevarar jaligir og síggja tað sum eina skyldu at viðvirka til hesi 

fólkini koma á arbeiðsmarknaðin og at viðvirka til at geva teimum royndir, sum tey kunnu 

brúka á arbeiðsmarknaðinum frameftir. Royndirnar vísa, at tað er sera umráðandi at eitt 

skipað samstarv er við arbeiðsgevarar, fyri at sleppa undan møguligum trupulleikum. 

Av teimum 116 persónunum, sum hava verið í virknisvenjing, hava tey 76 (svarandi til 2/3 

verið á almennum (her undir eisini kommunalum) arbeiðsplássi. 33 persónar (svarandi til 

umleið 29 prosent) hava verið í virknisvenjing á privatum arbeiðsplássi, meðan 6 persónar 

hava verið í fyriskipanum, sum ALS hevur staðið fyri. 

Av tí at tað eru fleiri og ymiskar skipanir, sum Almannaverkið umsitur, er ikki altíð, at 

arbeiðsgevarar eru vitandi um, hvørja skipan teir siga ja til, og tað kann elva til nakað av 

ótryggleika. Skipanir av hesum slag, sum Almannaverkið umsitur, eru virknisvenjing, 

arbeiðsroynd, arbeiðsvenjing, yrkisútbúgving og tillagað starv. Neyðugt er hjá 

Almannaverkinum at hava greiðari kunning til arbeiðsgevarar um ymsu skipanirnar. 

Læknar: Lítið og einki samband er við læknar í sambandi við virknisvenjing, men tað 

sambandið, sum hevur verið, hevur verið gott. Læknarnir eru samstarvshugaðir og greiða væl 

frá, um møguleiki er at fáa fólk í vinnu aftur. Læknaváttanin LÆ135 eru fingnar til vega í 

sambandi við virknisvenjing, og hava hesar verið upplýsandi og væl egnaðar til at kunna 

meta um hvør fyriskipan er best egnað. Hesar læknaváttanirnar viðgera tó ikki sjúku, og skulu 

ikki sammetast við LÆ255, ið er umrødd omanfyri. 

Útbúgvingarstovnar: Almannaverkið hevur so at siga onki samstarv við útbúgvingarstovnar í 

sambandi við virknisvenjing.  

Arbeiðsbúgving (Kapittul 4) 

Endamálið við arbeiðsbúgving er at stuðla undir menningina av arbeiðsførinum, soleiðis at 

persónur í størst møguligan mun kann gerast førur fyri at forsyrgja sær og sínum við arbeiði 

undir vanligum treytum á arbeiðsmarknaðinum. Persónar, ið talan er um, hava mist ella eru í 

vanda at missa sítt tilknýti til arbeiðsmarknaðin orsakað av likamligum ella sálarligum breki, 

varandi sjúku ella sosialum orsøkum. Hesir persónar í tí støðu, at teir ikki av sær sjálvum 

megna- ella við øðrum minni víðfevndum almennum hjálparfyriskipanum kunnu gerast 

fíggjarliga sjálvbjargnir. 

Fyriskipanir undir arbeiðsbúgving eru: 

 ástøðilig útbúgving (t.d. lærara-, skipsføraraútbúgving, hægri útbúgving) 

 yrkisútbúgving (t.d. lærlingaútbúgvingar so sum timbur-, smiðjulæra, el., frisør) 

 arbeiðsvenjing á vanliga arbeiðsmarknaðinum (fyriskipan í arbeiði) 

 fyrireikandi fyriskipan (t.d. fólkaskúlaprógv, miðnámsskúlaprógv) 

 avklárandi fyriskipan (t.d. eftirskúli, háskúli, arbeiðsroynd fyri at fáa greiðu á, hvat 

ein megnar) og 

 styttri førleikagevandi skeið (t.d. telduskeið, koyrikort, offshore) 

Arbeiðsbúgving er sum so ikki ein nýggj skipan men byggir í høvuðsheitum á skipanina, sum 

var heimilað í § 18 í forsorgarlógini, nevnd endurbúgving. Munurin er tó, at meðan nevndu 

fyriskipanir styðjaðu seg til siðvenju og eftir donskum reglum, er rættindir og skyldur nú ásett 

í lóg. 

Mannagongd 

Tað er ymiskt, hvussu arbeiðsbúgving verður sett í verk. Tað kann vera borgari, sum søkir um 

stuðul, tað kann vera annar myndugleiki, sum heitir á Almannaverkið um at taka mál til 

metingar ella, at Almannaverkið metir í einum máli, at neyðugt er við arbeiðsbúgving. 

Mannagongdin er, at sosialráðgevi lýsir viðurskiftini hjá viðkomandi persóni fyri at støða 

kann takast til, um grundarlag er til at fara í gongd við arbeiðsbúgving. Fyri at kunna gera 

hetta, verður umsøkjari biðin at koma til samrøðu. Síðan verður mett, hvørjir aðrir 

upplýsingar eru neyðugir, undir hesum frágreiðing frá lækna og møguliga serlækna. Verður 

mett, at grundarlag er fyri at seta arbeiðsbúgving í verk, verður støðið tikið í ynskinum hjá 

viðkomandi, tó treytað av at hetta er í samsvar við førleikan hjá viðkomandi og er stytst 

møguligi vegur á arbeiðsmarknaðin. Í hesum málum verður arbeitt saman við m.a. 

útbúgvingarstovnum og arbeiðsgevarum. 

Hagtøl um arbeiðsbúgving 

Niðanfyri er samlaða talið av persónum, sum við enda av september 2014 vóru í ymsum 

fyriskipanum innan arbeiðsbúgving. 

Tal av persónum í arbeiðsbúgving, ultimo september 2014 

Ástøðilig útbúgving 51 

Yrkisútbúgving 27 

Arbeiðsvenjing á vanliga arbeiðsmarknaðinum 10 

Fyrireikandi fyriskipan 66 

Avklárandi fyriskipan 61 

Styttri førleikagevandi skeið 2 

Tilsamans 217 

Viðmerkjast skal, at umframt fólkini í talvuni omanfyri, vóru tað um hetta mundið umleið 

250 persónar, sum høvdu søkt um stuðul um arbeiðsbúgving. 

Tað eru eingi hagtøl um, hvussu tað gongst teimum persónum, sum hava verið í 

arbeiðsbúgving. Tó er tað fatanin hjá Almannaverkinum, at nógv av teimum koma í arbeiði, tí 

tey hava fingið arbeiðsførleika, sum ger, at tey kunnu átaka sær arbeiði. Men tað skal eisini 

nevnast, at lógin um arbeiðsfremjandi tiltøk, hevur verið í gildi í umleið 2 ár, og 

meginparturin av teimum, sum eru farin undir útbúgving eftir hesi lógini eftir 1. januar 2013, 

eru ikki liðug við útbúgvingina enn. 

Meting av arbeiðsbúgving 

Sambært talvuni omanfyri vóru ultimo september 217 persónar í arbeiðsbúgving. 

Harumframt eru umleið 250 fólk, sum meta seg hava tørv á arbeiðsbúgving. Tað ber ikki til at 

siga, hvussu nógv av hesum lúka treytirnar, men royndirnar vísa, at tey flestu, ið søkja, lúka 

krøvini fyri arbeiðsbúgving, og at fáar umsóknir verða sýttar. Tað vil siga, at sbrt. eini 

varligari meting eru umleið 450 persónar, ið hava tørv á stuðli fyri at kunna gerast 

sjálvforsyrgjandi. 

Hóast eingin kanning er gjørd, sum prógvar, at arbeiðsbúgving bøtur um møguleikan at koma 

í arbeiði, so eru ábendingar um, at nógv tey flestu fáa tilknýti til arbeiðsmarknaðin. Fólk, sum 

søkja um arbeiðsbúgving hava vanliga partvíst skerdan arbeiðsførleika. Alternativið hjá 

teimum er vanliga lægsta- ella miðal fyritíðarpensjón. Staðfestast kann, at talið av fólki við 

lægstu- og miðal fyritíðarpensjón er lækkandi. Talið av fólki við hægstu fyritíðarpensjón er tó 

hækkandi, men her er talan um fólk, sum ikki hava restarbeiðsførleika.  

Almannaverkið vísir á, at tey, sum fullføra eina arbeiðsbúgving, vanliga ikki venda sær aftur 

til Almannaverkið, og tað bendir á, at tey eru blivin sjálvforsyrgjandi. Tað hava altíð verið 

mál – fyrr við endurbúgving og nú arbeiðsbúgving – sum ikki eydnast, men í høvuðsheitum 

er Almannaverkið av tí fatan, at arbeiðsbúgving hjálpir borgarunum at blíva 

sjálvforsyrgjandi.  

Tilmæli um broytingar viðvíkjandi arbeiðsbúgving 

Skipanin byggir á gomlu heimildina í forsorgarlógini um endurbúgving. Endamálið at fáa 

persónar, sum hava skerdan førleika, knýttar at arbeiðsmarknaðin við atliti at koma í arbeiði, 

er tað sama, umframt at fyriskipanirnar eru tær somu.  

Eitt høvuðsendamál við lógini um arbeiðsfremjandi tiltøk var at gera siðvenjuna til regluverk. 

Mett var, at hetta vildi gera rættarstøðuna og karmarnar fyri virksemið greiðari. Skipanin er 

sostatt ikki nýggj, og er arbeiðshátturin í høvuðsheitum tann sami. Royndirnar vísa eisini, at 

fyriskipanirnar betra um møguleikan at koma í arbeiði. Av tí at innihaldið í lógini í 

høvuðsheitum stavar frá siðvenju, er tað við arbeiðsbúgving ikki talan um grundleggjandi 

broytingar. Men tó eru nakrar ásetingar í lógini, sum hava víst seg at vera neyðugt at dagføra. 

Niðanfyri verður komið nágreiniligari inn á hetta. 

§ 1, stk. 3, nr. 6: Ásett er, at persónur yngri enn 18 ár er fevndur av lógini, um viðkomandi 

orsaka likamligum ella sálarligum breki ikki fer at megna at forsyrgja sær og sínum, uttan at 

skipað verður fyri eini fyriskipan. Í nøkrum førum er ógreitt, um heimildin at seta í verk 

fyriskipan skal vera eftir lóg um arbeiðsfremjandi tiltøk, og nær fyriskipan eftir 

barnaverndarlógini skal setast í verk. Mælt verður til at fáa hesi viðurskifti lýst. 

 

§ 9, nr. 5: Ásett er, at stuðul kann veitast til avklárandi fyriskipan. Í slíkum førum kann talan 

vera um at veita stuðul til uppihald á eftir- ella háskúla, sum er málrættað tørvinum hjá 

viðskiftafólkinum. Í almennu viðmerkingunum til lógina stendur, at av tí at tað í Føroyum eru 

avmarkaðir møguleikar og tilboð av hesum slag, kann uppihald uttanlands verða játtað. 

Royndirnar hjá Almannaverkinum eru, at tað eru lutfalsliga nógv ung fólk við ymsum 

diagnosum, sum ikki hava fingið neyðugu førleikarnar við sær úr fólkaskúlanum. Í Føroyum 

eru avmarkað av tilboðum til hendan bólkin, og tí eru eisini nógv fólk, sum lúka treytirnar at 

fáa stuðul til at fara uttanlands. Spurningurin er, um tað er politiski viljin, at vit við lógini um 

arbeiðsfremjandi tiltøk skulu stuðla einum lutfalsliga stórum tali av ungum fólki at fara á 

eftirskúla ella háskúla uttanlands.  

Ein stórur partur av hesum ungu hava sjálvi eitt ynski um og søkja um at sleppa á eftirskúla 

fyri at styrkja um bókliga førleikan. Almannaverkið metir tað trupult at viðgera hesar 

umsóknir eftir lóg um arbeiðsfremjandi tiltøk, tí eitt høvuðsprinsipp í lógini er, at tað er 

stytsti vegurin á arbeiðsmarknaðin, sum skal veljast. Tað kann vera trupult at meta um ein 

egnaðan vinnuveg hjá einum 16 ára gomlum persóni. 

§ 11, og § 17: Ásett er, at gjørd verður ein ætlan og uppfylging í sambandi við 

arbeiðsbúgving. Tó ber til at víkja frá ásettu tíðini, um talan er um sjúku ella aðrar væl 

grundaðar orsøkir. Í § 17 er ásett, at fíggjarliga veitingin kann halda fram upp til 6 mánaðir, 

um útlit eru fyri, at viðkomandi kann byrja aftur í arbeiðsbúgving eftir hetta. Í serligu 

viðmerkingunum til § 11 stendur, at í sambandi við barnsburð verður veitt frá 

Barsilsskipanini.  

Fyrisitingin tulkar hesi viðurskiftini soleiðis, at heimild er ikki at veita stuðul eftir § 12 í 

lógini í sambandi við barnsburðarfarloyvi. Men tey, sum eru í arbeiðsbúgving, hava ikki rætt 

til útgjald úr Barsilsskipanini, og tí hava tey fingið útgjald eftir § 9 í forsorgarlógini, um 

treytirnar vóru loknar. Dømi er um, at viðskiftafólk ikki hevur fingið nakað útgoldið eftir § 9, 

tí inntøkan hjá hjúnafelaga var ov høg. 

Tá ið lógin var gjørd, var ætlanin, at hesin bólkur skuldi kunna fáa útgjald úr Barsilsskipanini, 

men barsilslógin er enn ikki broytt, soleiðis at hesi kunnu fáa veiting úr Barsilsskipanini. 

Mælt verður til at broyta hesi viðurskifti soleiðis, at viðskiftafólk er tryggjað veiting í 

farloyvistíðarskeiðinum. Umsitingarliga verður mett lættast, at framhaldandi veiting eftir § 12 

í farloyvistíðarskeiðinum verður veitt.  

§ 12, stk. 1: Veitingarnar til fólk í arbeiðsbúgving eru eins og forsorgarveitingar 

skattskyldugar veitingar. Veitingarnar eru eitt sindur hægri enn forsorgarveitingarnar. Tey, 

sum eru í útbúgving, ið gevur rætt til ÚS-veiting, fáa fyrst stuðul frá Studna, og fáa restina av 

upphæddini, ásett í § 12, frá Almannaverkinum. Hetta merkir, at ein partur av veitingini er 

ikki-skattskyldug, tí er endaliga upphæddin eftir skatt eitt sindur hægri enn upprunaliga ætlað, 

og sum politiski viljin upprunaliga var.  

Loysnin er, at hesi fólkini frameftir ikki fáa ÚS, men fáa alla veitingina frá 

Almannaverkinum. Hetta hevur so eisini við sær, at játtanin til útbúgvingarstuðul skal lækka, 

meðan játtanin til arbeiðsfremjandi tiltøk skal hækka.  

§ 12, stk. 6: Ásett er, at inntøkur frá arbeiði, vinningur ella møguligur annar stuðul til 

uppihald í fyriskipanartíðarskeiðinum verða mótroknað í stuðulsveitingini. Spurningurin er, 

um avlopsskattur skal mótroknast í veitingini. Hvørki í lógini ella í viðmerkingunum verður 

støða tikið til, um avlopsskattur skal metast sum ein inntøka. Spurningurin er viðkomandi, tí 

avlopsskattur viðvíkur árinum frammanundan, og talan kann sostatt vera um eitt tíðarskeið, 

áðrenn arbeiðsbúgving er sett í verk. Stuðulsveitingin tekur ikki hædd fyri ogn hjá 

viðskiftafólkinum, og spurningurin er so um, avlopsskattur er ogn frá árinum frammanundan.  

Í gomlu skipanini við endurbúgving og í uppihaldsveitingunum eftir forsorgarlógini hevur 

avlopsskattur áður verið roknaður sum inntøka. T.v.s. hetta hevur verið mótroknað krónu fyri 

krónu. Skipanin gav meining, tí veitingin var ikki skattskyldug, og var tørvsmett. T.v.s. at 

meginparturin av so at siga øll, sum fingu forsorgarveiting við ársenda, høvdu avlopsskatt, og 

tá hesin var útgoldin árið eftir, so er tað ein inntøka, sum kemur omaná tørvsmettu veitingina. 

Tað sama var galdandi við óbrúktum barnafrádrátti. Í tørvsmettu forsorgarveitingini fingu 

fólk við børnum eisini eina barnaviðbót, og tí gav tað eisini meining at mótrokna ikki-brúktan 

barnafrádrátt.  

Við nýggju veitingunum eru grundgevingar fyri ikki at rokna avlopsskatt sum inntøka. Talan 

er um pening, sum er ov nógv goldin í skatti árið frammanundan. Eisini skal havast í huga, at 

avlopsskattur er ein “nettoupphædd”. Um upphæddin skal mótroknast í núverandi 

forsorgarveiting, sum er ein skattskyldug veiting, er neyðugt at gera nakrar umrokningar, sum 

kunnu vera truplar fyri borgara og umsiting at handfara.   

Mælt verður til at viðurskiftini um avlopsskatt verða gjørd greiðari. 

§ 12, stk. 7: Ásett er, at persónur, sum fær veiting eftir § 12, kann hava inntøku áljóðandi 

12.000 skattskyldugar kr. árliga, uttan at stuðulsveitingin verður mótroknað. Av tí at onkur 

fyriskipan kann verða styttri enn eitt ár, t.d. avklárandi fyriskipan ella førleikagevandi skeið, 

verður mælt til, at eftir 1. pkt. verður ásett, at um persónur er í fyriskipan , sum er styttri enn 

6 mánaðir í einum ári, verður upphæddin ásett at verða 1.000 skattskyldugar kr. fyri hvønn 

mánað viðkomandi er í fyriskipan. 

§ 14, stk. 1, nr. 1: Ásett er, at persónur í yrkisútbúgving kann fáa lønarískoyti til 

lærlingalønina og undir ávísum treytum fáa lønarískoyti til minstuløn sambært sáttmála á 

viðkomandi arbeiðsøki. Treytin fyri at fáa hetta lønarískoyti er, at viðkomandi skal vera 

forsyrgjari, áður hevur havt tilknýti til arbeiðsmarknaðin ella er farin upp um vanligan 

útbúgvingaraldur.  

Um persónur fær ískoyti til minstuløn, kann tað koma fyri, at arbeiðsgevari kemur at gjalda 

meira enn lærlingaløn, tí hann skal gjalda ein ávísan part – til t.d. helvtina av lønini. Hetta er 

ikki heppið, tí tað vísir seg, at tað er nærum ógjørligt at fáa hesar persónar í læru. Tí verður 

skotið upp, at arbeiðsgevari skal ikki gjalda frá lærlingaløn og upp til minstuløn innan yrki. 

14, stk. 3: Ásett er, at í serligum føri, tá arbeiðsgevari økir sítt starvsfólkatal fyri at seta 

persón við umfatandi skerjingum arbeiðsevnunum í yrkisútbúgving ella arbeiðsvenjing, kann 

100 % lønarískoyti verða veitt. 

Almannaverkið vísir á, at nøkur eru, sum - hóast tey ikki hava umfatandi skerjingar í 

arbeiðsevnunum - ikki hava møguleika at koma á arbeiðsmarknaðin, tí tey hava aðrar serligar 

forðingar. Í gomlu skipanini við endurbúgving veitti Almannaverkið í nøkrum førum 100 % 

lønarískoyti, og sambært Almannaverkinum var tað avgerandi fyri at hesir persónar fingu 

tilknýti til arbeiðsmarknaðin. Mælt verður tí til at strika “umfatandi skerjingar í 

arbeiðsevnunum” í lógartekstinum.  

§ 15, stk. 1: Ásett er, at Almannaverkið veitir lønarískoytið sum endurgjald til arbeiðsgevara 

fyri útgoldna løn, og skal sáttmáli gerast millum Almannaverkið og arbeiðsgevara um rindan 

av lønarískoyti. Lønarískoytið verður uppgjørt hvønn ársfjórðing. Fyri at gera skipanina 

smidligari, verður mælt til at strika hesa áseting, og heldur gera somu skipan, sum við 

tillagaðum starvi, har arbeiðsgevari og Almannaverkið gera avtalu um, hvussu lønarískoytið 

verður útgoldið. 

§ 18: Ásett er, at um arbeiðsbúgving fer fram uttanlands, kann viðkomandi fáa veiting 

sambært lóggávu í tí landinum viðkomandi býr í. Í praksis hevur tað einans verið Danmark, 

sum Almannaverkið hevur havt samstarv við. Hetta verið umsitið soleiðis, at danska 

kommunan hevur umsitið málið og hevur útgoldið veiting eftir donskum satsi, og so hevur 

danska kommunan fingið útreiðslurnar endurgoldnar frá Almannaverkinum. Í nøkrum førum 

hava samráðingarnar við danskar kommunur ikki gingið væl, tí donsku kommunurnar hava 

manglað heimild til at gjalda út veitingarnar. Tað skal upplýsast, at arbeiðið við at fáa í lag 

avtalu við Danmark er komið væl ávegis.  

§ 19: Ásett er, at stuðul kann verða veittur til tilfar, útgerð og aðrar útreiðslur, ið eru ein 

fylgja av fyriskipan, men sum ikki eru at meta sum ábyrgd hjá arbeiðsgevara ella skúlaverki 

at útvega. Aðrar stakútreiðslur kunnu verða veittar eftir § 15 í forsorgarlógini. 

Royndirnar vísa, at nøkur viðskiftafólk eru so illa fyri sálarliga, at teimum tørva hjálp frá 

sálarfrøðingi, rúsevnisráðgeva ella øðrum líknandi stuðli fyri at fullføra eina arbeiðsbúgving. 

Hesin stuðul verður í dag viðgjørdur eftir § 15, stk. 2 í forsorgarlógini. Stuðulin eftir hesi 

grein er treytaður av fíggjarstøðuni hjá umsøkjaranum, eitt nú ognarviðurskiftunum. Mælt 

verður, at heimilað slíkan stuðul eftir § 19, um stuðulin er ein liður í at betra um 

møguleikarnar hjá viðkomandi at fullføra arbeiðsbúgvingina. 

At sýta at fara í arbeiðsbúgving 

Um persónur sýtir at fara í arbeiðsbúgving, er heimild at skerja forsorgarveitingina við 20 

prosentum. Tað vísir seg, at nøkur sýta at fara í arbeiðsbúgving. Hetta kann gerast, tí tann 

fíggjarligan avleiðingin er avmarkað. Eitt nú hevur tað kanska lítla og ongan týdning fyri ein 

ungan heimabúgvandi at missa 422 kr. av 2.123 kr. Almannaverkið ger vart við, at fyri 

serliga hendan bólkin hevur tað stóran týdning at fáa tilknýti til arbeiðsmarknaðin. Eitt annað 

dømi er um sambúgvandi persónar, har sambúgvin hevur eina arbeiðsinntøku, sum í ein 

ávísan mun nøktar fíggjarliga tørvin hjá familjuni. Hjá teimum, sum eru gift, verður inntøkan 

hjá hjúnafelaga mótroknað í forsorgarveitingini, og er lønarinntøkan hjá hjúnafelaganum høg 

er forsorgarveitingin eisini tað lægri. Og tá hevur ein skerjing á 20 prosent kanska lítlan 

týdning. 

Um persónur ikki er tøkur á arbeiðsmarknaðinum, er heimild at steðga forsorgarveitingini. 

Sambært sjúkradagpengalógini er heimild at steðga veiting, um persónur ikki luttekur ella 

ikki vil vera við í eini framhaldsviðgerð. Tað kann tykjast løgi, at her er heimild at stegða 

veitingini, meðan hetta ikki er galdandi, um ein fær forsorgarveiting. 

Mælt verður til at taka upp, um heimild skal vera til at steðga forsorgarveiting, um persónur 

uttan rímiliga orsøk sýtir at fara virknisvenjing, eins og tað er galdandi fyri tey, sum fáa 

veiting eftir sjúkradagpengalógini og sum ikki standa tøk á arbeiðsmarknaðinum.  

Stuðul til íverksetan av egnari fyritøku (Kapittul 5) 

§ 20: Ásett er, at um mett verður, at endamálið at gera persón føran fyri at forsyrgja sær og 

sínum kann røkkast við íverksetan av egnum virki heldur enn við arbeiðsbúgving, kann eitt 

rentufrítt lán veitast til íverksetan av egnum virki, treytað av, at viðkomandi hevur tær 

neyðugu fakligu og handilsligu fyritreytirnar fyri at reka eitt virki. Rentufría lánið kann í 

mesta lagi vera kr. 50.000. 

Eingin borgari hevur søkt um ella víst áhuga fyri hesi skipan. Mett verður, at møguliga er ein 

av orsøkunum, at upphæddin er ov lítil til at kunna seta í gongd egið virki. Mælt verður til, at 

hækka upphæddina.  

Tillagað starv (Kapittul 6) 

Ásett er, at lønarískoytið til tillagað starv kann veitast persóni til starv á arbeiðsmarknaðinum, 

um arbeiðsførleikin er varandi minkaður við í minsta lagi 1/3, og tað førir við sær, at 

viðkomandi ikki kann fáa ella varðveita arbeiði undir vanligum treytum á 

arbeiðsmarknaðinum. 

Hendan skipan var áðrenn heimilað í forsorgarlógini (§ 18a) og varð nevnd vart starv. Gomlu 

vardu størvini halda fram við somu treytum. Tillagað starv er galdandi fyri umsóknir játtaðar 

eftir 1. januar 2013, tá lógin kom í gildi. Treytirnar fyri at koma inn í skipanina eru ikki 

stórvegis broyttar. Harafturímóti er lønarískoyti nógv broytt. Áðrenn broytingina fekk 

persónur vanliga somu løn, sum áðrenn varda starvið. Var arbeiðsførið skert við eini helvt, 

rindaði arbeiðsgevari eina helvt, meðan hin helvtin var endurgoldin eftir forsorgarlógini. 

Í dag er talan um ískoyti til lønina, og kann ískoytið ongantíð verða hægri enn hægsta útgjald 

sambært sjúkradagpengalógini, frítíðarløn ikki íroknað.  

Tillagað størv eru í mun til vardu størvini bíligari fyri landskassan. Miðallønarískoyti í einum 

vardum starvi er uml. 13.700 kr. um mánaðin. Miðallønarískoyti í einum tillagaðum starvi er 

uml. 11.900 kr. um mánaðin. 

Í § 3 í Eftirlønarlógini og í § 12 í lógini um arbeiðsfremjandi tiltøk er ásett, at eftirløn ikki 

verður rinda av lønarískoytinum til tillagað starv. Arbeiðsgevarar rinda eftirløn av 

lønarpartinum sambært avvarðandi sáttmála. Sjúkradagpeningur, endurgjald fyri inntøkumiss 

(§ 17, stk. 3 í forsorgarlógini) og aðrar uppihaldsveitingar á almannaøkinum eru heldur ikki 

fevndar av eftirlønarlógini.  

Sambært eftirlønarlógini er bundna eftirlønargjaldið í 2016 3 prosent av A-inntøkuni. Um 

eftirløn verður lagt aftrat ískoytispartinum, verða meirútreiðslur landskassans umleið 400.000 

kr. í 2016. Útreiðslurnar til tillagað størv fara væntandi at økjast komandi árini, samstundis 

sum bundna eftirlønargjaldið eisini økist. Verður talið av persónum framskrivað sambært 

gongdini higartil við sama útreiðslustøði pr. persón sum higartil, verða meirútreiðslur 

landskassans í 2020 leysliga mett 1,8 mió. kr. og í 2025 umleið 4 mió. kr.  

Við árslok 2014 vóru 54 persónar í tillagaðum starvi, meðan tað vóru 134 fólk í vardum 

starvi. Tað samlaða talið er sostatt 188. 

Royndirnar vísa, at lønarískoytið er trupult at umsita. Síðan skipanin kom í gongd hava nógv 

ivamál stungið seg upp. Tann stóra broytingin er, at talan ikki er um endurgjald fyri løn, men 

eitt ískoyti til lønina, har ískoytið ikki er eftirlønargevandi. Arbeiðsgevari skal gera tvær 

lønarútrokningar – eina eftir sáttmálanum og eina eftir lóg um arbeiðsfremjandi tiltøk.  

Trupult er eisini at umsita skipanina í sambandi við tímalønt, umframt hjá teimum, sum eru í 

fiskavirkisskipanini hjá ALS, og hjá teimum, sum gerast sjúk og skulu hava veiting eftir 

sjúkradagpengalógini. Arbeiðstíðin hjá tímaløntum er vanliga ymisk frá mánað til mánað, og 

tískil er neyðugt hjá arbeiðsgevara hvønn mánað at venda sær til Almannaverkið fyri at fáa 

upplýst støddina á lønarískoytinum. Hetta er fyrisitingarliga tungt fyri bæði arbeiðsgevarar og 

Almannaverkið.  

Arbeiðsgevarar hava eisini gjørt vart við, at tað eftir teirra meting er órímiligt, at 1. og 2. 

sjúkradagur skal ábyrgdast arbeiðsgevaranum. 

Mælt verður til at kanna um, skipanin kann gerast einfaldari og lættari at umsita fyri 

arbeiðsgevarar og Almannaverkið.  

Avtalað løn til fyritíðarpensjónistar (Kapittul 7) 

Ásett er, at fyritíðarpensjónistur og arbeiðsgevari kunnu í samráð við viðkomandi fakfelag 

gera avtalu um løn til serliga arbeiðsfyriskipan á arbeiðsmarknaðinum, tá 

fyritíðarpensjónisturin ikki verður mettur at hava restarbeiðsevnir, ið viðkomandi kann nýta 

sambært vanligu treytunum á arbeiðsmarknaðinum. Tað áliggur ikki Almannaverkinum at 

fylgja málunum um avtalaða løn, men Almannaverkið skal vátta, at persónur er 

fyritíðarpensjónistur. 

Hendan skipanin verður ikki nógv brúkt, men Almannaverkið arbeiðir við at fáa fleiri av 

brúkarunum á vardu verkstøðunum heilt ella partvíst út á vanliga arbeiðsmarknaðin. 

Heimildarásetingin í forsorgarlógini fyri virknistænastu er sett í gildi í januar 2015, og 

uppskot til kunngerð er til hoyringar, so væntandi fer henda ásetingin at verða meira nýtt í 

2015.  

Leiðbeinaraskipan (Kapittul 8) 

Ásett er, at persónur kann fáa leiðbeinara, um tað verður mett neyðugt fyri at kunna verða 

verandi á arbeiðsmarknaðinum undir vanligum treytum ella luttaka í eini arbeiðsbúgving ella 

tillagaðum starvi. Henda skipanin er nýggj. Higartil eru umleið 8-10 leiðbeinarar settir.  

Mett verður, at skipanin er vælegnað til at betra um umstøðurnar hjá viðskiftafólki, soleiðis at 

ætlanin fyri viðskiftafólkið eydnast í størri mun. 

Trupulleiki er tó at fáa leiðbeinarar, tí í nógvum førum verið hildið, at lønin er ov lítil. 

Lønarendurgjaldið er svarandi til stig 18 (159,46 kr. um tíman) sambært sáttmála millum 

Starvsmannafelagið og Fíggjarmálaráðið. Tó verður ikki veitt endurgjald fyri eftirløn, 

arbeiðsmarknaðargjøld og frítíðarløn. Verður t.d. heitt á ein lærara, so ynskir viðkomandi at 

fáa tímaløn, sambært lærarasáttmálanum. Tað hevði lætt um hjá arbeiðsgevara og partvíst 

eisini Almannaverkinum, um lønin til leiðbeinara verður goldin beinleiðis til leiðbeinaran. 

Mælt verður til at hyggja at hesum fyri fáa greiðu á, hvørjir møguleikar eru fyri at bøta um 

hetta. 

Fastar veitingar 

Lógarpakkin um arbeiðsfremjandi tiltøk hevði við sær, at tørvsmettu skattafríu veitingarnar 

vórðu broyttar til fastar skattskyldugar veitingar. Báðar skipanirnar hava sínar styrkir og 

vansar, men mett var, at fyrimunirnir vóru fleiri við at broyta til fastar veitingar.  

Við tørvsmettu veitingunum var tað soleiðis, at veitingin var lagað eftir støðuni hjá tí 

einstaka, meðan við føstu veitingunum er tað í ein ávísan mun soleiðis, at tann einstaki skal 

laga seg eftir veitingini.  

Við tørvsmettu veitingunum var tað soleiðis, at tann fíggjarliga hjálpin vanliga var ásett, sum 

lægsta upphæddin av: 

 ásetta tørvinum 

 hámarksveiting (forsorgarveitingin kundi í mesta lagi vera ein upphædd svarandi til 

80 prosent av løn sbrt. sáttmála millum Føroya arbeiðsgevarafelag og Føroya 

arbeiðarafelag). 

 inntøka higartil 

Við føstu veitingunum varð fari burtur frá at hyggja eftir tørvi og inntøku higartil. T.d. ein 

persónur, sum hevur fingið eina lága ALS-veiting, sum dettur úr ALS-skipanini, kann fáa 

eina hægri forsorgarveiting, um krøvini annars eru lokin.  

Føstu veitingarnar hava roynst sum væntað. Jaligu avleiðingarnar, sum vóru lýstar í sambandi 

við viðgerðina av lógini, hava hildið, meðan vansarnir ikki hava víst seg í sama mun. Størsti 

vansin við føstum veitingum er, at nøkur eru, ið fáa eina lægri veiting enn tey hava tørv á. 

M.a. varð væntað, at útreiðslurnar til stakútreiðslur sbrt. § 15 í forsorgarlógini fóru at økjast.
1
 

Útreiðslurnar til stakútreiðslur í 2012, áðrenn broytingin kom í gildi, vóru umleið 2,8 mió. 

kr., meðan útreiðslurnar í 2014 eru umleið 2 mió. kr., svarandi til eina lækking á 27 prosent. 

Eitt beinleiðis samband millum lækkaðu útreiðslurnar og broytingina til fastar veitingar kann 

ikki skjalprógvast, men tað kann staðfestast, at talið á teimum, sum hava rætt til stuðul til 

stakútreiðslur og talið av umsóknum hava verið lækkandi. 

Tað, hava altíð verið nøkur av teimum, sum fáa forsorgarveiting, ið hava serligar fíggjarligar 

avbjóðingar, og sum hava trupult at fáa gerandisdagin at hanga saman. Soleiðis var við 

tørvsmettu veitingunum, og soleiðis er við føstu veitingunum. Nøkur fingu við broytingini 

eina hægri veiting, meðan onnur fingu lægri veiting. Í høvuðsheitum var tað soleiðis, at 

broytingin var til fyrimuns fyri fólk við børnum. Ein bólkur, sum hevur fingið munandi hægri 

veiting, er ungar mammur, ið búgva heima hjá foreldrum. Hesar hava vanliga lítlar og ongar 

fastar útreiðslur, og tí fingu tær sbrt. gomlu skipanini við tørvsmettum veitingum eina lága 

veiting - vanliga grundupphædd fyri sambúgvandi, umframt eina barnaviðbót og so møguliga 

onkra smávegis upphædd aftrat. Nógvar av hesum fingu 4.000-7.000 kr. um mánaðin. Hesar 

fáa við føstu veitingunum 11.430 kr. um mánaðin áðrenn skatt (fáa veiting sum sambúgvandi, 

tí tey búgva hjá foreldrum). Inntøkan eftir skatt og íroknað barnafrádrátt, barnagjald og 

barnaískoyti til stakar uppihaldarar er umleið 10.850 kr. um mánaðin (dømi um uppihaldara 

við einum barni).  

Skipanin við føstum veitingum hevur í einstøkum førum víst seg at vera stirvin. Eitt dømi um 

tað, er ein stakur uppihaldari at einum barni, sum fyllir 18 ár. Tá, barni er 17 ár, fær 

uppihaldarin hægstu veiting, sum er knappliga 14.700 kr. um mánaði áðrenn skatt, umframt 

barnaískoyti til stakar uppihaldarar og barnagjald frá tí foreldrinum, sum ikki hevur barnið 

búgvandi hjá sær. Tá barni fyllir 18 ár, dettur uppihaldsskyldan mótvegis barninum burtur, og 

                                                           
1
 Tey, sum ikki hava møguleika at gjalda eina rímiliga grundaða stakútreiðslu, kunnu fáa stuðul til ítøkiligu 

útreiðsluna sbrt. § 15 í forsorgarlógini. 

viðkomandi verður fluttur at hoyra til bólkin “25 ár og eldri uttan børn – sambúgvandi” 

(sambúgvandi tí barnið býr heima), har veitingin er knappliga 8.200 kr. um mánaðin áðrenn 

skatt. Harumframt fellur barnafrádráttur, barnaískoyti til stakar uppihaldarar og barnagjald 

burtur, tá børnini fylla 18 ár. Hjá hesum persóninum broytist tøka inntøkan frá degi til dags úr 

uml. 12.700 kr. niður í gott 6.000 kr. um mánaðin. Um barnið er lesandi, ella hevur aðrar 

umstøður, sum hava við sær, at tað ikki sjálvt hevur møguleika at vinna til lívsins uppihald, 

kann broytingin hava við sær stóra ávirkan á liviumstøðurnar hjá hesi familjuni.  

Umsitingarliga er broytingin ein stórur bati, og rættarstøðan hjá borgaranum er eisini betri. 

Almannaverkið og borgarin skulu nú ikki brúka orku upp á at fáa til vega skjalprógv fyri allar 

útreiðslur, og soleiðis slepst í stóran mun eisini undan tvístøðum og ósemjum, sum vóru við 

gomlu skipanini.  

Yvirlit yvir neyðugar broytingar 

Royndirnar higartil við lógini um arbeiðsfremjandi tiltøk vísa, at skipanin í høvuðsheitum 

virkar væl, og í høvuðsheitum virkar eftir ætlan. Tó verður í hesi frágreiðingini víst á nøkur 

øki, har lógin er ógreið, og har neyðugt er at gera broytingar. Ásetingarnar, sum mælt verður 

at taka broyta, nágreina ella at viðgera, eru:  

 Virknisvenjing 

o Viðgera kravið um virknisvenjing hjá teimum, sum fáa forsorgarveiting sum 

ískoyti til aðra inntøku – t.d. arbeiðsløn ella ALS-veiting 

o Geva heimild fyri virknisvenjing, hóast viðskiftafólkið ikki móttekur 

forsorgarveiting 

o Skipanin eigur at taka hædd fyri, at avmarkaðir møguleikar eru fyri 

virknisvenjing í summarfrítíðini  

o Manglandi heimild at veita stuðul til útreiðslur, ið standast av virknisvenjing 

o Umsiting av útgjaldi av virknisviðbót 

o Viðskiftafólk, sum eru í virknisvenjing, eru ikki tryggjað 

o Avmarkaðar fíggjarligar avleiðingar fyri tey, sum uttan rímiliga orsøk sýta at 

fara í virknisvenjing. 

 Arbeiðsbúgving 

o Ógreitt nær fyriskipan til ung skal setast í verk eftir lóg um arbeiðsfremjandi 

tiltøk, og nær fyriskipan eftir barnaverndarlógini skal setast í verk 

o Spurningurin er, um heimildin at játta stuðul til fyriskipan uttanlands til ung 

eru ov víð 

o Kvinnur, ið blíva við barn meðan tær eru í arbeiðsbúgving, eru ikki tryggjaðar 

inntøku í farloyvistíðarskeiðinum 

o Veitingin til fólk í arbeiðsbúgving er sett saman av ÚS-veiting og veiting frá 

Almannaverkinum – ÚS-veitingin er ikki skattskyldug, meðan veitingin frá 

Almannaverkinum er skattað sum vanlig A-inntøka. Øll veitingin eigur at vera 

frá sama myndugleika 

o Ógreitt hvussu avlopsskattur skal mótroknast í veitingini frá 

Almannaverkinum 

o Persónar í arbeiðsbúgving kunnu hava árliga inntøku á 12.000 kr. uttan at 

stuðulsveitingin verður mótroknað. Hjá teimum, sum eru í fyriskipan, ið varar 

styttri enn 12 mánaðir, eigur upphæddin á 12.000 kr. at vera lægri 

o Arbeiðsgevarar, sum hava fólk í yrkislæru (og sum fáa stuðul sbrt. lóg um 

arbeiðsfremjandi tiltøk), hava í nøkrum førum hægri útreiðslur enn vanlig 

lærlingaløn. Hetta er ikki tilætlað og eigur at broytast 

o Linka treytirnar fyri at fáa 100 prosent lønarískoyti í eini 

arbeiðsbúgvingarfyriskipan 

o At skipanin við endurgjaldi til arbeiðsgevara í sambandi við lønarískoyti 

verður gjørd umsitingarliga smidligari.  

o Víðka møguleikarnar at veita stuðul til serligar útreiðslur (§ 19), um stuðulin 

er ein liður í at betra um møguleikarnar at fullføra arbeiðsbúgving. 

o Avmarkaðar fíggjarligar avleiðingar fyri tey, sum uttan rímiliga orsøk sýta at 

fara í arbeiðsbúgving. 

 Stuðul til íverksetan av egnari fyritøku 

o Ongin áhugi fyri fyriskipanini, og spurningurin er, um stuðulsupphæddin er ov 

lág. 

 Tillagað starv 

o Skipanin er umsitingarliga tung fyri Arbeiðsgevara, borgara og 

Almannaverkið. 

 Leiðbeinaraskipan 

o Heldur enn endurgjald til arbeiðsgevara eigur stuðulin at vera útgoldin 

beinleiðis til leiðbeinara. 


